
Eminenza,
Fi tmiem il-laqgħa tal-Kummissjoni għall-Amerika Latina u l-Karribej kelli l-opportunità li niltaqa’ ma’ dawk kollha li ħadu sehem fl-assemblea, fejn sar qsim ta’ ideat u impressjonijiet fuq il-parteċipazzjoni pubblika tal-lajkat fil-ħajja tal-popli tagħna.
Nixtieq infakkar dak li qsamna f’dik il-laqgħa u nkompli hawn ir-riflessjoni li għexna flimkien f’dawk il-jiem, biex l-ispirtu tad-dixxerniment u ta’ riflessjoni “ma jiġix fix-xejn”; biex jgħinna u jkompli jixprunana ħa naqdu aħjar lill-Poplu Qaddis u fidil ta’ Alla.
Hu sewwa sew minn din ix-xbieha li nixtieq nitlaq f’din ir-riflessjoni tagħna fuq l-attività pubblika tal-lajċi fil-kuntest tagħna ta’ l-Amerika Latina. Meta nsemmu l-Poplu Qaddis u fidil ta’ Alla, qegħdin insemmu dak ix-xefaq li lejh aħna mistiedna nħarsu u nirriflettu. Hu lejn il-Poplu Qaddis u fidil ta’ Alla li bħala ragħajja aħna kontinwament imsejħa nħarsu, nipproteġu, insieħbu, inwieżnu u naqdu. Missier ma jafx sew lilu nnifsu mingħajr uliedu. Jista’ jkun ħaddiem, professjonista, raġel miżżewweġ u ħabib mill-aqwa, imma dak li jagħmlu missier għandu wiċċ: huma wliedu. L-istess aħna, aħna ragħajja. Ragħaj ma jafx min hu mingħajr il-merħla tiegħu, li hu msejjaħ biex jaqdi. Ir-ragħaj hu ragħaj ta’ poplu, u l-poplu naqduh minn ħdanu stess. Ħafna drabi nimxu quddiem biex niftħulu t-triq, drabi oħra nerġgħu lura fuq l-istess passi tagħna biex naraw li ħadd ma jibqa’ lura, u mhux darba jew tnejn nimxu f’nofsu biex nistgħu nisimgħu sewwa t-taħbita ta’ qalb in-nies.
Jekk inħarsu lejn il-Poplu Qaddis u fidil ta’ Alla u nħossuna parti integrali minnu, dan jgħinna nsibu l-pożizzjoni tagħna f’ħajjitna, u allura fit-temi li nittrattaw, b’mod differenti. Dan jgħinna biex ma ninqabdux f’riflessjonijiet, li jistgħu jkunu tajbin ħafna, imma li jispiċċaw jagħlqu l-ħajja tan-nies tagħna fi skemi u f’teoriji, hekk li d-diskors spekulattiv jispiċċa joqtol l-azzjoni. Jekk inħarsu kontinwament lejn il-Poplu ta’ Alla, dan isalvana minn ċerti nominaliżmi dikjarazzjonisti (slogans) li huma frażijiet sbieħ imma li ma jirnexxilhomx iwieżnu l-ħajja tal-komunitajiet tagħna. Ngħidu aħna, issa qed niftakar f’dik il-famuża frażi: “Din hi s-siegħa tal-lajċi”, imma donnu waqaf l-arloġġ!
Li nħarsu lejn il-Poplu ta’ Alla jfisser niftakru li lkoll kemm aħna nidħlu fil-Knisja bħala lajċi. L-ewwel sagrament, dak li jissiġilla għal dejjem l-identità tagħna, u li għandna nkunu tant kburin bih, hu l-Magħmudija. Permezz tiegħu u bid-dilka ta’ l-Ispirtu s-Santu, (il-fidili) “huma kkonsagrati biex ikunu tempju spiritwali u saċerdozju qaddis” (Lumen gentium, 10). L-ewwel konsagrazzjoni fundamentali tagħna għandha għeruqha fil-Magħmudija tagħna. Ħadd ma ġie mgħammed qassis jew isqof. Għammduna lajċi u dan hu s-sinjal waħdieni li ħadd ma jista’ qatt iħassar. Nagħmlu sew niftakru li l-Knisja m’hix xi élite tas-saċerdoti, ta’ l-ikkonsagrati, ta’ l-isqfijiet, imma li kulħadd jagħmel parti mill-Poplu Qaddis u fidil ta’ Alla. Jekk dan ninsewh, inkunu qed nirriskjaw ħafna li niddeformaw l-istess esperjenza tagħna, kemm dik personali u kemm dik komunitarja, il-ministeru li l-Knisja fdatilna f’idejna. Kif jisħaq tajjeb il-Konċilju Vatikan II, aħna l-Poplu ta’ Alla, li l-identità tiegħu hi “id-dinjità u l-libertà ta’ wlied Alla li fi qlubhom l-Ispirtu s-Santu jgħix bħal f’tempju” (Lumen gentium, 9). Il-Poplu Qaddis u fidil ta’ Alla hu midluk bil-grazzja ta’ l-Ispirtu s-Santu, u għalhekk, meta nirriflettu, naħsbu, niżnu, niddixxernu, għandna noqogħdu attenti ħafna għal din id-dilka.

Irrid fl-istess waqt inżid element ieħor li nqisu riżultat ta’ mod żbaljat ta’ kif ngħixu l-ekkleżjoloġija proposta mill-Konċilju Vatikan II. Ma nistgħux nirriflettu fuq it-tema tal-lajkat u nħallu barra waħda mill-ikbar deformazzjonijiet li l-Amerika Latina qed ikollha taffronta – u li nitlobkom tagħtuha attenzjoni partikulari –, il-klerikaliżmu. Din l-imġiba mhux biss tħassar il-personalità ta’ l-Insara, imma tipprova wkoll iċċekken u tbaxxi l-grazzja tal-Magħmudija li l-Ispirtu s-Santu sawwab fil-qalb tan-nies tagħna. Il-klerikaliżmu jipprova jagħmel mil-lajkat ħaġa omologa: jittrattah bħala xi “aġent” [jew rappreżentant] u hekk jillimita l-ħafna inizjattivi u sforzi u, nissogra ngħid, il-kuraġġ meħtieġ biex jista’ jwassal il-Bxara t-Tajba tal-Vanġelu fl-oqsma kollha tal-ħajja soċjali u fuq kollox politika. Il-klerikaliżmu mhux biss ma jagħtix dik l-enerġija meħtieġa lid-diversi kontributi u proposti, imma naqra naqra jitfi l-fjamma profetika li tagħha l-Knisja kollha hi msejħa tagħti xhieda qalb il-popli tagħha. Il-klerikaliżmu jinsa li l-viżibbiltà u s-sagramentalità tal-Knisja huma tal-poplu kollu ta’ Alla (ara Lumen gentium, 9-14), u mhux biss ta’ xi ftit maħtura jew imdawla. 
Hemm fenomenu interessanti ħafna li deher fl-Amerika Latina tagħna u li nixtieq insemmih hawn: nemmen li hu wieħed mill-ftit spazji fejn il-Poplu ta’ Alla ħassu meħlus mill-influwenza tal-klerikaliżmu: qed nirriferi għall-pastorali popolari. Kien wieħed mill-ftit spazji fejn il-poplu (bir-ragħajja miegħu) u l-Ispirtu s-Santu setgħu jiltaqgħu lil hemm minn dak il-klerikaliżmu li jipprova jikkontrolla u jwaqqaf id-dilka ta’ Alla fuq dawk li hu jagħżel għalih. Nafu li l-pastorali popolari, kif kiteb tant tajjeb Pawlu VI fl-Eżortazzjoni appostolika Evangelii nuntiandi, “m’għandniex xi ngħidu, għandha ċerti limiti. Spiss hija suġġett għall-periklu li jidħol fiha bosta tagħwiġ tar-reliġjon”, imma jkompli, “iżda jekk ikunu orjentati sewwa, fuq kollox permezz ta’ pedagoġija ta’ l-evanġelizzazzjoni, dawn id-devozzjonijiet għandhom għana ta’ valuri. Juru għatx ta’ Alla li l-erwieħ sempliċi u fqajrin kapaċi jħossu. Iwasslu l-poplu għall-ġenerożità u sagrifiċċju saħansitra sa l-eroiżmu, meta tkun kwistjoni li jagħtu xhieda ta’ twemminhom. Timplika li dawk in-nies iħossu profondament l-attribut ta’ Alla: il-Missier li jipprovdilhom, iħobbhom, u dejjem magħhom. Tnissel attitudi interjuri li rarament insibu fl-istess grad band’oħra: sabar, is-sens tas-Salib fil-ħajja ta’ kuljum, distakk, qalb miftuħa għall-proxxmu, imħabba u qima. Minħabba f’dawn l-aspetti, aħna nsejħulhom pjuttost ‘devozzjoni popolari’, jiġifieri reliġjon tal-poplu, milli reliġjożità… Meta tkun orjentata sewwa, din ir-reliġjożità popolari tista’ tkun għal eluf u eluf oħra tal-poplu tagħna, vera laqgħa ma’ Alla f’Ġesù Kristu” (n. 48). Il-Papa Pawlu VI jinqeda b’espressjoni li jien inqisha fundamentali: il-fidi tal-poplu tagħna, l-orjentamenti tiegħu, it-tiftix, ix-xewqat u x-xenqat tiegħu, meta jirnexxielna nisimgħuhom u norjentawhom, jaslu biex juruna l-preżenza ġenwina ta’ l-Ispirtu. Ejjew nafdaw fil-Poplu tagħna, fil-memorja tiegħu u fis-sens tax-“xamm” tiegħu, ħa jkollna fiduċja li l-Ispirtu s-Santu jaġixxi fih u bih, u li dan l-Ispirtu m’huwiex biss “propjetà” tal-ġerarkija ekkleżjali.
Ġibt dan l-eżempju tal-pastorali popolari bħala muftieħ ta’ ermenewtika li jista’ jgħinna nifhmu aħjar l-azzjoni li titqanqal meta l-Poplu Qaddis u fidil ta’ Alla jitlob u jaġixxi. Azzjoni li ma tibqax marbuta ma’ l-isfera intima tal-persuna imma li, għall-kuntrarju, tinbidel f’kultura; “kultura popolari evanġelizzata ġġorr fiha valuri ta’ fidi u ta’ solidarjetà li jistgħu jwasslu għall-iżvilupp ta’ soċjetà iżjed ġusta u li temmen, u għandha għerf partikulari li għandna nħarsu lejh bi gratitudni” (Evangelii gaudium, 68).
Mela, minn dan nistgħu nistaqsu lilna nfusna: Xi jfisser il-fatt li l-lajċi qed jaħdmu fil-ħajja pubblika?
Il-lum il-ġurnata ħafna bliet tagħna saru mkejjen fejn wieħed irid tassew jitħabat biex jgħix. Postijiet fejn donnha ssaltan il-kultura ta’ l-iskart, li ftit tħalli wisa’ għat-tama. Hawn insibu lil ħutna, qalb din il-ġlieda, bil-familji tagħhom, li mhux biss qed ifittxu mod kif jgħixu, imma anki, qalb kuntradizzjonijiet u inġustizzji, qed ifittxu lill-Mulej u jixtiequ jagħtu xhieda tiegħu. Xi jfisser għalina r-ragħajja l-fatt li l-lajċi qed jaħdmu fil-ħajja pubblika? Ifisser li rridu nfittxu mod kif nagħmlulhom il-qalb, insieħbu u nistimulaw it-tentattivi u l-isforzi kollha li diġà qed isiru biex inżommu ħajja t-tama u l-fidi f’dinja mimlija kuntradizzjonijiet, speċjalment għall-iktar foqra, speċjalment ma’ l-iktar foqra. Ifisser li, bħala ragħajja, inħabirku fost il-poplu tagħna u, mal-poplu tagħna, biex inwieżnu l-fidi u t-tama tiegħu. Niftħu bibien, naħdmu miegħu, noħolmu miegħu, nirriflettu u fuq kollox nitolbu għalih. “Jeħtieġ nagħrfu liema hi din il-belt” – u allura l-ispazji kollha fejn għaddejja l-ħajja tan-nies tagħna – “billi nitilqu minn ħarsa kontemplattiva, jew aħjar, ħarsa ta’ fidi li ssib lil dak Alla li joqgħod fid-djar tagħha, fit-toroq tagħha, fil-pjazez tagħha… Hu jgħammar qalb iċ-ċittadini u jħeġġiġhom għas-solidarjetà, il-fraternità, ix-xewqa għat-tajjeb, għall-verità, għall-ġustizzja. Din il-preżenza m’għandhiex tiġi vvintata, imma mikxufa, murija. Alla ma jinħebiex quddiem dawk li jfittxuh b’qalb sinċiera” (Evangelii gaudium, 71). Imma m’huwiex ir-ragħaj li jgħid lil-lajk x’għandu jagħmel u jgħid, dan hu ġa jafu tajjeb u aħjar minna. M’huwiex ir-ragħaj li jiddeċiedi dak li l-fidili għandhom jgħidu fid-diversi oqsma. Bħala ragħajja, magħquda mal-poplu tagħna, nagħmlu sew jekk nistaqsu kif qed nistimulaw u nippromovu l-imħabba u l-fraternità, ix-xewqa għat-tajjeb, għall-verità u għall-ġustizzja. Kif qed nagħmlu biex il-korruzzjoni ma tbejjitx fi qlubna.
Ħafna drabi waqajna fit-tentazzjoni li naħsbu li l-lajk impenjat hu dak li jaħdem fix-xogħol tal-Knisja u/jew fil-ħwejjeġ tal-parroċċa jew tad-djoċesi, u ftit irriflettejna fuq kif insieħbu lill-imgħammdin fil-ħajja pubblika u ta’ kuljum tagħhom; fuq kif, fil-ħidma tagħhom ta’ kuljum, bir-responsabbiltajiet li għandhom, jimpenjaw ruħhom bħala Nsara fil-ħajja pubblika. Bla ma qed nintebħu, iġġenerajna élite lajkali għax ħsibna li l-lajċi impenjati huma biss dawk li jaħdmu fil-ħwejjeġ “tal-qassisin”, u nsejna, ittraskurajna lil dak in-Nisrani li ħafna drabi jaħraq it-tama tiegħu fit-taħbit biex jgħix il-fidi tiegħu fil-ħajja ta’ kuljum. Huma dawn is-sitwazzjonijiet li l-klerikaliżmu ma jistax jara, għax iktar moħħu kif jiddomina l-ispazji milli kif jiġġenera proċessi. Għalhekk jeħtieġ nirrikonoxxu li l-lajk, minħabba fir-realtà tiegħu, fl-identità tiegħu, għax hu mgħaddas fil-qalba tal-ħajja soċjali, pubblika u politika, għax għandu sehem fil-forom kulturali li l-ħin kollu jinħolqu, għandu bżonn ta’ xejriet ġodda ta’ organizzazzjoni u ta’ ċelebrazzjoni tal-fidi. Ir-ritmi attwali huma hekk differenti (m’iniex ngħid aħjar jew agħar) minn dawk li konna ngħixu tletin sena ilu! “Dan jitlob minna li nfittxu li noħolqu spazji ta’ talb u ta’ komunjoni b’karatteristiċi ġodda, li jiġbdu iżjed l-għajn u li għandhom tifsira għall-popli urbani” (Evangelii gaudium, 73). Huwa illoġiku, u anki impossibbli, naħsbu li aħna bħala ragħajja għandu jkollna l-monopolju tas-soluzzjonijiet kollha għall-għadd ta’ sfidi li tippreżentalna l-ħajja tal-lum. Għall-kuntrarju, jeħtieġ inkunu fuq in-naħa tan-nies tagħna, inseħbuhom huma u jfittxu, u nistimulaw dik l-immaġinazzjoni li kapaċi twieġeb għall-problematika attwali. U dan billi niddixxernu man-nies tagħna u qatt għan-nies tagħna jew mingħajr in-nies tagħna. Kif jgħid Sant’Injazju, “skond il-ħtiġiet tal-post, iż-żmien u l-persuna”. Jiġifieri mhux b’uniformità. Ma tistax tagħti direttivi ġenerali biex torganizza l-poplu ta’ Alla fil-ħajja pubblika tiegħu. L-inkulturazzjoni hi proċess li aħna r-ragħajja msejħin nistimulaw, nagħmlu l-qalb lin-nies biex jgħixu l-fidi tagħhom fejn jinsabu u ma’ min jinsabu. L-inkulturazzjoni tfisser li nitgħallmu niskopru kif parti determinata tal-poplu tal-lum, hawn u issa fl-istorja, qed tgħix, tiċċelebra u tħabbar il-fidi tagħha. B’identità partikulari u fil-qafas tal-problemi li trid taffronta, kif ukoll bil-motivi li għandha biex tifraħ. L-inkulturazzjoni hi ħidma ta’ sengħa kbira u mhux fabbrika għall-produzzjoni f’sensiela ta’ proċessi maħsuba biex “jiffabbrikaw dinjiet jew spazji Nsara”.
Aħna msejħin biex inħarsu u ngħożżu żewġ memorji fil-qalb tal-poplu tagħna. Il-memorja ta’ Ġesù Kristu u l-memorja ta’ l-antenati tagħna. Il-fidi rċivejnieha, kienet don li f’ħafna każi waslilna minn idejn ommijietna, nannietna. Huma kienu l-memorja ħajja ta’ Ġesù Kristu fid-djar tagħna. Kien fis-skiet tal-ħajja fil-familja li l-parti l-kbira minna tgħallimna nitolbu, inħobbu, ngħixu l-ħajja tal-fidi. Kien fil-ħajja tal-familja, li mbagħad ħadet il-bixra ta’ parroċċa, ta’ skola u ta’ komunità, li l-fidi daħlet fil-ħajja tagħna u tlaħħmet. Kienet din il-fidi sempliċi li ħafna drabi seħbitna f’tant taħbit tul il-mixja. Jekk nitilfu l-memorja, inkunu naqilgħu għeruqna mill-post mnejn ġejjin u allura lanqas inkunu nafu fejn sejrin. Dan hu fundamentali, meta naqilgħu lajk mill-għeruq tal-fidi tiegħu, minn mnejn ġej; meta naqilgħuh mill-Poplu Qaddis u fidil ta’ Alla, inkunu qlajnieh mill-għeruq ta’ l-identità tal-Magħmudija tiegħu u hekk ċaħħadnieh mill-grazzja ta’ l-Ispirtu s-Santu. L-istess jiġrilna meta bħala ragħajja naqilgħu għeruqna mill-poplu tagħna, nintilfu. Ir-rwol tagħna, il-ferħ tagħna, il-ferħ ta’ ragħaj, qiegħed propju f’li ngħinu u nistimulaw, kif għamlu ħafna żmien qabilna ommijietna, in-nanniet u l-missirijiet tagħna, il-veri protagonisti ta’ l-istorja. Mhux b’xi permess tar-rieda tajba tagħna, imma bi dritt u min-natura tagħhom. Il-lajċi huma parti mill-Poplu Qaddis u fidil ta’ Alla u għalhekk huma l-protagonisti tal-Knisja u tad-dinja; aħna msejħin naqduhom, u mhux ninqdew bihom.
Fil-vjaġġ li għamilt dan l-aħħar fil-Messiku, kelli l-opportunità li noqgħod waħdi ma’ l-Omm tagħna, u nħalliha tħares lejja. F’dak l-ispazju ta’ talb, stajt noffrilha l-qalb tiegħi ta’ iben. F’dak il-ħin kien hemm intom ukoll bil-komunitajiet tagħkom. F’dak il-waqt ta’ talb, tlabt lil Marija biex ma tieqaf qatt twieżen, kif għamlet ma’ l-ewwel komunità, il-fidi tal-poplu tagħna. Ħa tkun il-Verġni Mbierka li tidħol għalikom, tħariskom u ssieħeb f’kull ħin il-passi tagħkom! 

Mill-Vatikan, 19 ta’ Marzu 2016

